
sashaktishivanavakam

ஸஶக்திஶிவநவகம்

வேத³ஶாஸ்த்ரபுராணேதிஹாஸகாவ்யகலாதி³ஷு ।
விஜ்ஞாநம் தே³ஹி மே வாசாம் ஐம் நம: க்லீம் ஶிவாய ஸௌ:॥ 1॥
சதுர்த³ஶாஸு வித்³யாஸு சது:ஷஷ்டிகலாஸு ச ।
சதுராம் தி⁴யமாதே⁴ஹி ஐம் நம: க்லீம் ஶிவாய ஸௌ:॥ 2॥
மீமாம்ஸாயாம் ஸமஸ்தாயாம் ஶப்³த³ஶாஸ்த்ரே விஶேஷத: ।
தே³ஹி மே தே³வ ஸம்ப்ரஜ்ஞாம் ஐம் நம: க்லீம் ஶிவாய ஸௌ:॥ 3॥
க³ணிதேஷு ச ஸர்வஜ்ஞ தே³ஹி மே பரமேஶ்வர ।
ஸம்யக் ஜ்ஞாநம் ஜக³ந்நாத² ஐம் நம: க்லீம் ஶிவாய ஸௌ:॥ 4॥
ஸகலேஷ்வபி காவ்யேஷு ஸகலாஸு கதா²ஸு ச ।
ஸாஹித்யம் தே³ஹி மே வாசாம் ஐம் நம: க்லீம் ஶிவாய ஸௌ:॥ 5॥
ஹ்ரு’த³யாம்போ⁴ருஹே நித்யம் வஸ மே ஜக³தீ³ஶ்வர ।
ஹர மே து³ரிதம் ஶஶ்வத் ஐம் நம: க்லீம் ஶிவாய ஸௌ:॥ 6॥
ஜந்மாந்தரக்ரு’தம் பாபம் பு³த்³தே⁴ர்ஜாட்³யகரம் ஶிவ ।
ஜஹி ஜந்துஷு நிந்தா³ம் ச ஐம் நம: க்லீம் ஶிவாய ஸௌ:॥ 7॥
விஷயேஷு விரக்திம் ச விவிதே⁴ஷு விதே⁴ஹி மே ।
விநதேஷ்டத³ விஶ்வேஶ ஐம் நம: க்லீம் ஶிவாய ஸௌ:॥ 8॥
முக்திமார்க³பரம் சித்தம் குரு மே ஜக³தீ³ஶ்வர ।
முக்³த⁴சந்த்³ரகலாசூட³ ஐம் நம: க்லீம் ஶிவாய ஸௌ:॥ 9॥
இத்யேதந்நவகம் நித்யம் ப⁴க்திதோ ய: படே²ந்நர: ।
ப்ராரம்பா⁴ஸ்தஸ்ய ஸித்³த்⁴யந்தி ப்ரார்தி²தம் சாபி ஸித்³த்⁴யதி ॥ 10॥
இதி ஸஶக்திஶிவநவகம் ஸமாப்தம் ॥

